Мәктәбебездә оештырылган “Туган як тарихын” өйрәнү музеен  җитәклим.
Үткәннәргә борылып карый-карый,

Алга атлыйм - киләчәккә барам...

    Безнең дүртенче номерлы Мамадыш урта гомуми белем бирү мәктәбендә урнашкан “Туган якны өйрәнү” музеена экскурсияләр әнә шундый шигырь  юллары белән башланып китә.

      Халкыбызның гасырлар буена тупланып килгән мирасын, күңел бизәкләренең матурлыгын балаларга җиткерү, аларның күңелләрендә мәдәниятебезгә мәхәббәт тәрбияләү йөзеннән  мәктәбебездә  2006 нчы елда “Туган якны өйрәнү” музее ачтык.

 Музейның төп максаты: халкыбызның гореф-гадәтләрен, йолаларын белгән, үз милләтенә хөрмәт белән караган, туган ягы белән горурлана белүче чын шәхес тәрбияләү.

Укучылар көче белән музейда экспонатлар саны артты. Бу экспонатлар бик озын юллар, күп куллар аша үтеп, музейда үзләренең урыннарын таптылар. Музейда һәрбер әйбер бай һәм тарихи әһәмияткә ия. Чөнки һәр экспонатта ата-бабаларыбызның күңел җылысы, аларның рухы, изге хатирәләре саклана. Безнең музей балаларда гына түгел, өлкән яшьтәге кешеләрдә дә кызыксыну уята. Балалар өчен мондагы экспонатлар яңа әйбер булса, олылар өчен якты хатирәләр. Алар тәэсирләнеп, балачакларына,                                                                                                     яшьлекләренә кире кайткан кебек хис итүләрен сөйлиләр. Өлкәннәр көне уңаеннан өлкәннәр белән бергә  үткәрелгән  “ Без бит сугыш чоры балалары” дип аталган класстан тыш чара, буыннар арасындагы бәйләнешне тагын да ныгытты.  Ачлык еллар турында өлкәннәр сөйләгән вакытта укучыларның күз төпләре дымланды.

«Һәр милләт кешесе үзенең үткәнен белсен һәм үз тарихы белән дус булсын»,- ди Р.Фәхреддин. Мәктәптә шул уңайдан укучылар белән «Шәҗәрә – тәрбиянең асыл ташы» дигән баш астында гаилә шәҗәрәләрен төзү буенча киң эш җәелдерелде. Бик күп укучы үзенең нәсел агачын төзеде һәм туганнары белән тагын да тыгызрак элемтәләр урнаштырды. Мәктәп, шәһәр, шәһәребезнең күренекле кешеләре, район тарихын өйрәнү буенча укучылар белән күпкырлы эзләнү эше алып барыла һәм алар әдәби альбомнар, рефератлар аша гомумиләштерелде. Түгәрәккә йөрүче укучылар тарафыннан:   «Бабам – Бөек Ватан сугышы ветераны», «Кешелегең белән горурлан», “Шушы яктан- шушы туфрактан без”, “Буыннар чылбыры”, “Бәетләр илендә” темаларына зур хезмәтләр башкарылды .

   Мәктәбебездә милли йола, гореф – гадәтләрне онытмау, барлау йөзеннән дә күп эшләр башкарыла: гаилә бәйрәмнәре, “Нәүрүз”, “Сөмбелә,“Каз өмәсе-авылым бизәге”, “Бала карау йоласы ”  бәйрәмнәре, “Әбиемнең күңел  сандыгы” сәхифәсе, “Озын толым”, “Ягез әле, кызлар”, “Исемең матур, кемнәр куйган” бәйгеләре уздырыла. Әлеге чараларның нигезен халык педагогикасы, Р.Фәхреддиннең бай мирасы, тәҗрибәсе тәшкил итә. Алар укучыларның эчке дөньясын рухи яктан баеталар, тулыландыралар.

Элек-электән оста куллы хатын-кызларыбыз мавыктыргыч кул эшләренә бөтен тырышлыкларын куеп, зәвык белән милли киемнәр теккәннәр. Кышкы озын төннәрдә кызлар, яшь киленнәр аулак өйләрдә кич утырып йон эрләгәннәр, оекбаш-бияләй, шәл бәйләгәннәр. Өйне бизәү өчен, төрле бизәкләр төшереп, ефәк җепләр белән ашъяулыклар, сөлге-тастымаллар, намазлык, аяк чолгаулары чиккәннәр. Музеебыз да бизәкле-чәчәкле чаршауларсыз, чигүле сөлге, ашъяулыкларсыз болай ук ямьле булмас иде. Аның түрендә төп хуҗасы булып сандык утырмаса, нәрсәдер җитмәгән кебек булыр иде. Укучылар белән без дә төрле милләт бизәкләрен чигәргә өйрәндек һәм бу бизәкләрнең ни аңлатуларын тикшердек. 

Музейда шулай ук көнкүреш әйберләре дә бар. Бу уку елында май яза торган савыт, ярма яргыч, җилпуч, чабагач өстәлде. Бигрәк тә башлангыч сыйныф балаларында сораулар күп. Үткәннәребез турында сөйләгәндә күзләрендә очкыннар кабына. Һәрберсе турында күбрәк беләселәре, тотып карыйсылары килә. Димәк, безнең ата-бабаларыбыздан калган мирас буыннан-буынга күчәр, югалмас.

 Патриотик тәрбия бирүне халкыбыз узган сугышчан юл белән таныштыру аша алып бару гаять тә отышлы. Туган илне ихтирам итү, патриотизм хисләрен туган җиреннән аерылып , Ватан өчен утка кергән райондашлар  язмышы, аларның кичерешләре аша тәрбияләүдән дә отышлырак чара бармы соң?  Сугыш һәм  тыл  ветераннары белән очрашулар, ялгыз яшәүче әби-бабайларга ярдәм күрсәтү - һәрберсе дә укучылар күңелендә өлкән буынга хөрмәт тәрбияли. Музейга кергән һәр бала ветераннарга багышланган стенд, альбом, экспонатларны күрә, бигрәк тә кече яшьтәгеләр ныграк кызыксына, күп сораулар яудыралар. Алар моннан илебез азатлыгы өчен көрәшкән кешеләрнең исемнәре алдагы буыннарга җитәчәген аңлап чыга.
         Якташ язучыларыбыз, фән эшлеклеләре турында альбом төзедек. Мәктәбебез тарихын язу өстендә җәелдерелгән эш алып барабыз. Мәктәпне тәмамлаган  һәр класс хакында тулы мәгълүмат бирелгән ельязма алып барыла.

     Тарихны сөйләп кенә бала күңеленә сеңдереп булмый. Бала эшчәнлеккә үзе катнашканда гына , үз күзләре белән күреп, үз куллары белән тотып караганда гына үзе өчен ачышлар ясый һәм белмәгәннәрен бүтәннәргә җиткерә ала. Түгәрәккә йөрүче укучыларыбызның уңышлары: республика күләмендә үткәрелгән “Үткәннәргә сәяхәт”, “Татарстан Республикасында династияләр” конкурсында Мәгъфурова Алинә 2 нче урын яулады, Тел галиме, фольклорчы һәм педагог хуҗа Бәдигыйнең иҗади мирасын өйрәнүгә багышланган II Республикакүләм фәнни-тикшеренү укуларында  “Кешелегең белән горурлан!” номинациясендә  Васильева Альбина җиңүче булды. Республика күләмендә үткәрелеп килүче “Ватан”  конкурсында Мәгъфурова Розалина  “Гаилә учагы” номинациясендә 2 нче урын, Хәсәнова Гөлназ “Ил тарихында - гаиләм язмышы” номинациясендә  1 нче урын, “ Яшь экскурсовод” номинациясендә   Гаязова Ләйсән 3 нче урыннар яуладылар. Республика  күләмендә этнографик  музейлар арасында үткәрелгән  конкурста “ Иң оста экскурсия алып баручы” номинациясендә III урынга лаек булдык. Узган уку елында  Яр Чаллы шәһәрендә этнографик музейлар арасында  Зөлфия  Сафина призына үткәрелгән  конкурста  “Бөек Ватан сугышы безнең хәтердә” дигән хезмәтебез белән зур җиңү яуладык. 
      Гомумән алганда, ирешелгән нәтиҗәләрем сөенечле, әмма алда торган бурычлар тагын да киң колачлы, чөнки тормышка яраклы, төпле үз фикере булган шәхес тәрбияләү өчен бик күп көч куеп кулга-кул тотынып эшләргә кирәк.  
